
ARGUMENTUM.


Ostendit primo difficile esse loqui de rebus novissimis; deinde utilem esse earum meditationem ad res humanas despiciendas; tertio disputat de Antichristi regno et morte; denique de quindecim signis, quae ex sancto Hieronymo diem judicii praecedent.

 837BDilecto fratri ADAE PETRUS peccator monachus humilis in Domino salutem. 




DE NOVISSIMIS ET ANTICHRISTO.




CAPUT PRIMUM. De rebus novissimis loqui difficile est. 


Quod me, frater charissime, quid ante mundi creationem fuerit, quid post judicium de mundo futurum sit, discutis, de ipso quoque judicio solerter inquiris, tu quidem religiose, et prudenter agis; verum me ad incognita pertrahis et quae necdum didici, docere compellis. Quaeris plane quod nescio: exigis quod ignoro. Nam et Isaias ait: Priora annuntiate mihi, et novissima quae futura sunt, et dicam quia dii estis;1 aperte volens exprimere neminem posse quid ante mundum fuerit, vel post eum futurum sit, enarrare. Fructuosum est tamen inquiri, 837C licet res absolute nequeat explicari. Humana quippe mens hujusmodi naturae est, ut cogitationibus vacare non possit; aut enim se exercet in seriis, aut delectatur in vanis; et donec utilia meditatur, ab ingruentium meditationum irruptione defenditur. Nec pravitas habet susurrandi locum, ubi mens utilibus rebus intenta strictum tenet cum sobria cogitatione consilium. Igitur operae pretium est et satis utile cogitare quam breve sit spatium transitorii temporis ad comparationem ejus jugiter permanentis. Nam si conferre illud volumus immensae magnitudinis spatium quo Deus exstitit ante mundi hujus originem, illud quoque, quod post ejusdem mundi permansurum est finem, cum hoc tantillo tempore, quod est ab initio mundi usque ad finem mundi, 837D minor est haec comparatio, quam si pugillum aquae in mare projicias, vel si mensuram cubiti cum toto terrarum spatio conferre contendas. Nam et immensitas maris, et spatium terrae finita sunt, sicut et pugillus aquae, et mensura cubiti; quamvis illa majora, 838B ista sint incomparabiliter minima. Ideoque facilius comparari possunt finita finitis, quam ea quae finem habent iis quae nullo possunt fine concludi. Nam quia Deus est alpha et omega, principium et finis,2 sicut sine initio semper exstitit, ita finem habere non poterit. Mundus autem iste ab ipso suae creationis exordio, nec dum septem millia annorum implesse cognoscitur. Et quis sciat quam breve futurum sit temporis spatium, usque quo Deus judicaturus est mundum? Quomodo ergo comparari possunt septem millia, vel etiam decem millia annorum interminabili divinitatis essentiae, quae nec originem potuit habere, nec finem?







1. Isa. LXI



2. Apoc. XXII




CAPUT II. Novissima meditari quam utile sit. 


 838CCum haec igitur et hujusmodi pervigili meditatione discutimus, dum haec suppliciter in cogitatione versamus, non parvus nostrae mentis profectus acquiritur; quia dum meditatur aeterna, liquido conspicit quam despicienda sint temporalia. Dum igitur mens rationalis haec cogitat, additur etiam ut semetipsam non cum tempore transituram, sed sine fine victuram esse perpendat. Considerat itaque se hujusmodi esse naturae, ut necessario aut perpetuis potiatur praemiis, aut suppliciis crucietur aeternis. Haec itaque sedula meditatione discutere, sed et diem judicii sollicite praecavere, non parvus est fructus: in quo videlicet die cui semel bene successerit, ultra non corruet; et cui se res in sinistram verterit, de caetero non consurget. Quod itaque de 838D die judicii quaeris et Antichristo, lege librum beati Augustini De civitate Dei, et Expositionem sancti Hieronymi in Danielem prophetam, Apocalypsim quoque cum commentariis suis: in quibus utique sufficientem tibi notitiam hujus materiae poteris in 839A venire. Sicut enim et authentica prius Scriptura designat, et postmodum superveniens expositorum stylus elucidat, tribus annis et semis Antichristus regnabit; et interfectis ab eo Enoch et Eliam, ipsum Antichristum, et maximam membrorum ejus partem Michael archangelus interficiet. Cui non  est contrarium quod per Apostolum dicitur: « Quia Dominus Jesus Christus interficiet illum spiritu oris sui, et destruet illustratione adventus sui.1 » Nam sive per se, sive per angelicum Christus eum perimat ministerium, ab eo potissimum pestis iniqua destruitur, cujus virtute ac potentia superatur. Enimvero, sicut a doctoribus traditur, in monte Oliveti, in papilione ac solio suo eum Dominus perimet; in illo videlicet loco contra quem, videntibus 839B apostolis, in coelum victor ascendit. Unde Isaias ait: « Praecipitavit Dominus in sancto monte faciem dominatoris tenebrarum, et eum qui dominatur cuntis populis.2 » De quo per Danielem dicitur: « Sermonem contra Excelsum loquetur, et sanctos Altissimi conteret; et putabit quod possit mutare tempora et leges; et tradentur in manu ejus usque ad tempus, et tempora, et dimidium temporis.3 » Unde colligitur Antichristum tribus annis et dimidio regnaturum. Tempus enim annus est, tempora duo anni sunt. Tribus igitur annis et dimidio regnaturus, deinde divini furoris gladio est perimendus; ut et tyrannus omnino dispereat, et vero regi creatura se universa prosternat. Unde et idem Daniel: « Judicium quippe sedebit, ut auferatur 839C potentia, et conteratur, et dispereat usque in finem. Regnum autem, et potestas, et magnitudo regni, quae est subter omne coelum, detur populo sanctorum Altissimi, cujus est regnum sempiternum; et omnes gentes servient ei, atque obedient. » 







1. II Thess. II



2. Isa. XV



3. Dan. VII




CAPUT III. A morte Antichristi, ad Christi Domini adventum, quot dies intererunt. 


Porro post mortem Antichristi quadraginta quinque dies erunt residui usque ad adventum Christi, in quibus et persecutio cessabit, et magna pax, ac tranquillitas erit, ut intra hujus temporis spatium et justi quique, si quid persecutionis articulo titubaverant, poenitentiam agant, et ministri diaboli in torporis 839D atque desidiae securitate dissolvantur: sicut in diebus Noe plantabunt, et aedificabunt; celebrabunt convivia, et contrahent matrimonia; eisque studio frivolae vanitatis intentis subito perveniet interitus.1 Quod autem quaeris, utrum prius hic mundus ardeat, et post judicium fiat, evidenti majorum sententia definitum est, judicium praecedere, et sic mundi conflagrationem subsequi. Peracto quippe judicio, repente ignis erumpens tantum aeris spatium occupabit, quantum aqua dum cataclysmus invaderet ascendit. Qui videlicet ignis ardebit terram, et crassitudinem aeris, et sic purgabit electos. Sed quae de die judicii in epistola quam 840A ad Blancam scripsimus comitissam testimonia Scripturarum nonnulla congessimus; tanta quoque ejusdem thematis apud expositores sacri eloquii sunt, ut intra epistolare compendium nequeat coarctari, ad eorum te exuberantia fluenta dirigimus, et omissis arentibus rivulis, de fontibus Israelitae bibere suademus.  







1. Matth. XXIV; Luc. XVII




CAPUT IV. Signa praecedentia judicii diem ex S. Hieronymi sententia. 


Illud tamen quod de quindecim signis totidem dierum diem judicii praecedentium beatum Hieronymum referre didicimus, hic eisdem verbis inserere non superfluum judicamus. Quibus profecto verbis sicut nec auctoritatis robur adscribimus, ita nec 840B fidem penitus denegamus. Res ergo sicut ad nos pervenit, hujus stylo se simpliciter inserat, ut antiquis etiam Hebraeorum populis, qui divini judicii terror increverit, ex eorum paginis innotescat. Signum, inquit, primi diei: Maria omnia in altitudinem exaltabuntur quindecim cubitorum supra montes excelsos orbis terrae, non affluentia, sed sicut muri aequora stabunt. Signum secundi diei: Omnia aequora prosternentur in imum profundi, ita ut vix queant ab humanis obtutibus conspici. Signum tertii diei: Maria omnia redigentur in pristinum statum, qualiter ab exordio creata fuerant. Signum quarti diei: Belluae omnes, et omnia quae moventur in aquis marinis, congregabuntur super pelagus, more contentionis, invicem mugientes et rugientes; nescientque 840C homines quid cantent, vel quid cogitent, sed tantum scit Deus, cui omnia vivunt, officio gerendi. Haec quatuor signa pelagi sunt, et tria sequentia signa aeris, et aetheris sunt. Signum quinti diei: Omnia volatilia coeli concionabuntur in campis, unumquodque genus in ordine suo; eaedem volucres invicem colloquentes et plorantes erunt, non gustantes, neque bibentes, adventum judicis timentes. Signum sexti diei: Flumina ignea ab occasu solis surgent, contra faciem firmamenti, usque ad ortum currentia. Signum septimi diei: Errantia sidera, et stationaria spargent ex se igneas comas, qualiter in cometis apparet, orbi, et ejus habitatoribus. Signum octavi diei: Terraemotus erit magnus, ita ut nullus homo stare possit, aut nullum animal, sed solo sternentur 840D omnia. Signum noni diei: Omnes lapides tam parvi quam magni scindentur in quatuor partes, et unaquaeque pars collidet alteram partem, nescietque ullus homo sonum illum, nisi solus Deus. Signum decimi diei: Omnia ligna silvarum, et olera herbarum sanguineum fluent rorem. Signum undecimi diei: Omnes montes, et colles, et omnia aedificia humana arte constructa, in pulverem redigentur. Signum duodecimi diei: Omnia animalia terrae de silvis et montibus venient ad campos rugientia et mugientia non gustantia et non bibentia. Signum decimitertii diei: Omnia ab ortu solis sepulcra usque 841A ad occasum patebunt, cadaveribus surgentibus, usque ad horam judicii. Signum decimiquarti diei: Omne humanum genus, quod inventum fuerit, de habitaculis et de locis in quibus erunt velociter abscedent, non intelligentes neque loquentes; sed discurrent 842A ut amentes. Signum decimi quinti diei: Vivi homines morientur, ut resurgant cum mortuis longe ante defunctis.

  Sit nomen Domini Benedictum.  

